


  三.父母傳落來e信仰真磊斗
                     韓淑清 (2008 美國)
                          106.
   自細漢記池內底, 我猶未讀小學進前, 曾經有幾落擺, 綴阮阿姊,去教會主日學, 逐擺主日學老師, 吓頒獎互吓曉暗唸「今日金句」e學生時, 我自來叨毋捌得獎 , 感到真失望安呢, 落尾也, 毋知啥乜原因, 自那無去教會, 一直到我大學畢業了後, 才閣恢復哩 !

  我決心來接受主, 真實在e恩典, 影響我上大e, 叨是阮父母嗣
大,我讀初中高中e流擺, 迭迭看著阿爸, 逐暗九點外以後, 患者卡另呤, 伊叨吓哴空哴縫, 踮書房內底咧唸聖經, 互我印象真深安呢 ,阿爸親身有給我講, 伊已經做到逐工認真讀聖經, 雖然這是五十外冬前e代誌, 回想伊e話 , 宛那不時佇我耳空邊咧鼓勵我 .

  伊e醫務沉重, 患者真贅, 家己無閒莿莿以外, 又閣兼有公職, 三更暝半起來看病二三回, 真正su4常, 彼个年代, 病症卡食力e, 阿爸吓另外坐三輪車去往診, 逐工安呢出出入入真無閒, 暗時仔迭迭袂凍一眠到天光, 代誌迮尼無閒來講, 伊宛那盡量尋時間讀聖經, 來堅定信念, 吸收其中e智慧 .來引導伊人生e目標安呢 .

  阿爸大多數e場合, 並無以言論, 來款勸阮兄弟姊妹信教, 伊干礁踮厝內執行醫務, 抑是社會服務流擺,才用實際e行為, 來表揚基督e愛心, 致使講我自細漢, 叨看到伊信仰主e好模範, 深深來刻印佇阮e心肝頭矣 .

  大學卒業時, 阮父母親就北參加典禮, 典禮了後, 阿爸踮台北蹛一暝, 過返工呤, 伊家己一个人 ,坐火車趕返台南診所, 也叨診所e患者佮一寡住院者 , 需要伊來給服務, 毋閣這萬萬想袂到 ,奚是阮上尾一擺, 佮慈父來逗陣安呢甡 .

幾落工了後, 逶台南拍來e電報, 講阿爸洶洶來仲風, 遂昏迷不醒安呢, 也呾進前一工, 伊猶正常照顧患者, 嘛咧無閒有關光華女中, 畢業典禮佮董事會e代誌, 無疑講第二工, 遂無閣再醒過來矣, 伊佇1963年6月30日離開阮, 這宛那是我頭一擺體驗着, 人生瞬息萬變, 事事無法度按算摧撟(ciau2)安呢, 幾工進前, 阮猶醉醉迷迷佇無限甜蜜, 幸福,好命e快樂中間, 有父母兄弟姊妹e疼惜, 自來叨毋捌拄著, 即款艱苦又閣寂寞e滋味, 我是au4尾來完成大學學位e, 對未來, 宛那是充滿幻想佮映望叨是.

  毋閣洶洶一時間, 阿爸遂來過身去, 親象地基硿在在, 樑柱忽然間崩倒挃去(折斷) 仝款,對阮規傢人, 身心e打擊, 是大大大, 深深深, 我內心e煩惱佮艱苦, 閣卡無法度倘來制節, 袂輸簡那「袂曉講話」仝款, 阮逐暗攏咧做惡夢, 有影毋敢相信, 呾叨永遠看袂著家父, 彼款慈顏佮微笑安呢 .

  我認定阿母e心內, 定著閣卡艱苦, 伊一直咧後悔, 彼時無佮阿爸逗陣返台南, 有影真無彩 ,掠準講伊佇阿爸身邊, 無定著吓量早發現阿爸仲風, 吓赴來送病院急救安呢, 阿爸拍算(可能)袂赫早過往叨著, 阿母一直咧自責家己, 袂凍原諒家己叨著 !

  太平境教會e謝再生牧師, 來探望幾落擺, 問阮是毋是願意來

受洗禮入教, 我自細漢叨看著基督徒家父, 一世人社會出入e好模範, 嗯才一絲叨無躊躇, 決心受洗倚附主, 阮佇1963年8月18
日, 我, 阿母, 二位大姊, 二嫂, 攏總五个人, 仝齊受洗入教, 自安呢了後, 我心肝內大大改變, 主e安慰, 平安, 永生e映望, 代替我長年哀傷佮痛苦, 我嘛放棄返台北, 讀研究所e機會, 返厝陪伴阿母給安慰, 幫忙伊重新適應, 即暫仔洶洶失去老伴, 悲傷寂寞e日仔, 我陪伴伊一冬外,迭迭有做陣去太平境教會, 做禮拜安呢 .

  1964年9月4日, 我來到美國留學, 也叨新環境新所在 ,生活踦起感覺青份,另外功課e壓力, 又閣無車倘駛, 致使講研究所彼二冬中間 ,真尐去教會禮拜, 毋閣我知影, 神有咧暗中牽成我, 尾也,我結婚甡二个囡仔, 一直咧無閒家事, 嘛尐去做禮拜…,1980阮搬去加州一个庄頭, 彼瞬囡仔已經大漢矣 , 庄頭e生活樸實, 我宛那有cua3尹,逐禮拜日攏去做禮拜, 另外嘛有參加英文查經班叨著.
                          107.

  續落e瞬呤, 我拄著婚姻失敗, 離緣了后, 搬幾落擺厝, 來來去去, 這中間佳哉有兄嫂姊弟甥, 來幫忙我, 渡過袂尐困苦e日子, 我逶小庄頭又搬到加州 Irvune  遐 , 無外久又閣搬去夏威夷Honululu, 又閣去德州Lubbock ,佇即七冬內底, 我過著安呢「水流破布, 四界流浪」e艱苦歲月,這中間, 我閣卡倚主倚甲緪緪緪 (an2緊) ,阮逶伊遐得著安慰, 力量, 喜樂, 佇教會中間, 不時吓拄著以基督e愛,來關心我e人,尹安呢熱心,, 溫暖, 靈氣 , 茲誠意忠實e姊妹兄弟來幫忙,互 阮心肝頭受到滋潤, 有影是深深深安呢 !

  我搬到Lubbock六月日了後,發生奇妙e緣份,我有去一間Chinese Mission 教會聚會呤, 無意中佮 Mr. Frank Ford熟似, 落尾遂 來結婚, 這有影完全出乎意料之外, 連我家己嘛袂相信, 唉! 我竟然吓凍再造婚姻 ,這宛那是,真真正正受著神來安排, 賜互我再一次機會,來恩受幸福快樂e婚姻, 主互我真膨沛e恩典佮歡喜叨是.

  佇茲, 我順續提起阮阿母, 伊來影響我信仰是深深深, 搭搭搭, 落尾一直到2001年元旦, 伊才蒙主恩召,享年96, 自我離緣一直到再婚, 即七冬e中間, 頻若我逐年返台南,見面時伊行動不便, 阮迭迭踮尹房間內, 唸讚美e 詩歌, 伊嘛不時用電話, 聽15分鐘講道, 落尾也雖然出門噯坐輪椅, 伊宛那堅持去教會做禮拜呢 .

  有一年歇辣(暑假), 阮查某孖清音返台南YMCA教英文, 暗時仔,阮踮阿母房間內, 由清音演奏小提琴, 阮仝齊唸喜愛e聖詩 ,即時窗外魚池仔e流水聲 , 鳥仔聲, 簡那人間天堂, 落尾…呾阮尪婿Frank含我逗陣返台南時, 嘛仝款唸詩歌, 即幅甜蜜e圖樣, 不時嘛留佇阮心肝底, 神e恩賜長流水, 伊賜我e喜樂福杯滇滇滇哩 !

  阿母真愛種花, 我自細漢, 叨深深互伊帶(dai3)著, 宛那仝款, 真興即个趣味, 有影互我規世人受益不淺, 踮花園內底, 毋但心情輕鬆,卡袂想著艱苦e代誌爾, 另外閣卡要緊e ,叨是我迭迭逶其中, 來領悟著, 上帝創造萬物e奧妙, 美妙, 奇妙安呢, 上帝互植物, 逶陽光, 水, 空氣, 土壤中吸收養份了後, 才來展出尹色水贅款, 芬芳美麗e種種花蕊, 有e花最後結成甜蜜好吃, 營養豐富e蔬菜水果, 我逐工踮家己花園, 享受著神e愛, 互我深深來想著, 神借著植物e美妙, 來啟示著阮e心靈安呢 !

  阮有感受著植物界, 尹雖然有時瞬, 表面上臭臭爛爛根土腐敗, 毋閣咱宛那有收成著, 芬芳磊斗e花卉水果叨是, 互咱嘴仔,目睭,鼻仔,得到充分e享受, 互咱身體勇壯, 健康, 咱萬能神e賜愛, 有影是迮尼也飽滇偉大啊, 所以講, 咱眾生, 活佇世間, 宛那噯向植物界來學習, 噯用溫和, 愛心, 誠實來對待人, 毋管仈人態度好醜, 咱宛那噯親象主所講e「疼惜汝e敵人」叨著 .
 
  佮至親至愛e嗣大人來死別, 洶洶心肝頭一瞬e絞滾 , 離別e哀傷, 互阮深深感到迷失希微, 即嗎失去上介珍貴e惜情, 干礁靠回憶佮懷念, 來彌補心中e空虛安呢, 我嘛深深來體會, 阮茲兄弟姊妹, 自細漢成長, 宛那真好命叨是, 想起嗣大人長年來, 一路給阮惜命命, 安呢慈愛, 好模範, 全心全力來晟養孖兒, 有影恩重如山, 佇茲, 我再三來感恩來懷念安呢 !

                          ( 2008年11月 , 美國 加州 )

       四. 想起阿爸   韓良博
 
                           108.

 當我行佇病院走廊e時瞬, 長遠閣孤單 ,
 佇這暝半恬寂寂e流擺 , 我想起了阮阿爸,
 我想起了,伊 e腳步聲真沗頭 !	
 伊真贅真贅e暝半咧返踅(se4) !

 行落樓梯去看顧伊e患者, 尹逶庄腳遠路拚過來 ,
 為著欲求阿爸e「聖手」佮「佛心」,
 我想起阿爸e仁慈佮智慧, 即嗎生活規工 ,艱苦閣長久 !
 我想起阿爸, 真贅閣卡艱苦閣卡長久e日子.

 當噹我行著即條卡罕行e路頭, 我想起了阿爸e旅途 !
 長,遠,嘛孤單  ,  嘛想起真贅人e身驅佮心靈 ,
 尹有捌受著阿爸e安撫,  深深深 , 柔柔柔 ,
 佇真贅工e日時佮暗暝呤, 我想起了阿爸 !

       五.想著彼一工
                      阮琬瓔 (韓良平遺孀)
                          ( 2008.12 日本鹿兒島 )

                           109.

  二十二冬前彼一工, 我接著阿爸所寫e「六十回憶」即本冊, 阿母給當作寶物, 另外一份是「聖經e真實性」,伊是1962年1月8日, 阿爸佇台南市太平境禮拜堂, 所講e証道文, 該文登載佇「韓石泉醫師生命」故事,(遠流出版社2005年),彼个時瞬, 阿母面帶笑容,恬恬無講話,也呾我寢才做韓家媳婦呤, 毋捌看過阿爸一面, 毋閣阿母心意真正清楚, 我詳細拜讀了後, 才知影阿爸為台灣奉獻, 認真拍拚e事蹟, 一一出現佇冊中叨是.

  婚後日常生活e中間, 我有聽著良平,迭迭咧講到尹 阿爸 ,按怎按怎, 互我感受著良平, 對尹阿爸長久懷念e追想, 而且伊去種著尹阿爸性格,佇生活抑是行醫內底, 對任何人攏真有疼惜心,有影真罕咧看叨著 ,阿爸真有智慧, 伊誠心基督, 佇短短e生命中間, 來信靠唯一e 真神, 奉獻家己, 助神助人安呢 .

  映望即回第三版「六十回憶」, 吓凍互閣卡贅e人受益,嘛映望韓醫師e後代, 攏吓凍秉持尹阿爸e遺志心願,繼續認真, 拍拚走蹤,隨人面頭前路途, 做到提摩後書4章7節詩文「彼个美好e戰役,已經完成矣」,該拍拚e路頭, 我嘛拚甲盡磅矣, 所堅信e道, 咱已                             

經守甲牢牢牢安呢 .

  另外, 佇腓立比書3章13.14節, 有咧寫「莫(mai4)看後壁, 干礁一直拍拚向前看, 向前拚, 噯向目標篇直唗, 噯互基督耶穌, 逶頂面給咱來頒獎叨著.」

  按怎來追隨阿爸真磊斗(ledau44美好)e腳步, 效法阿爸e精神,咱所映望,叨是奚「噯照公義來審判到彼日, 噯賜互阮公義e頭冠」      安呢 .     (提摩太後書4章8節) .

        六. 阿爸佮我
                      韓良憲 (2008美國夏威夷)

                               110.

  我是厝內十一个囡仔內底, 上au4尾出世e屘仔孖, 也叨即个緣故, 阿爸佇1963過身e時瞬, 我猶未滿十六歲哩, 也呾代誌已經哴開45冬矣, 這致使講, 我一生上大e遺憾, 叨是阿爸過身了甚早, 互我袂赴(來不及)佇生長過程中間, 抑是落尾人生經驗到熟了後, 來感受著阿爸e一寡教誨安呢, 毋閣呢! 即幾年來, 我漸漸發覺, 叨頻若看到卡遠看卡深, 卡冷靜e時瞬, 我攏有感覺, 佇有形無形中間, 宛那吓看著阿爸對我e影響, 也呾下腳即幾點叨是 .

  起代先, 代誌跋白, 奚叨是我佮家父, 雙人攏仝款, 行入醫學e道路,阿爸真愜意「行醫」即个行業, 回想我細漢呤,叨吓使講逐工攏感受有着哩 !阮規傢人食飯e時瞬, 阿爸迭迭逶彼工, 診所所發生e代誌,奇奇巧巧, 心適傷悲, 攏給講出來互逐傢聽安呢 .

  吓記咧彼時呤, 我迭迭擠踮三輪車頂頭, 佮阿爸去病家往診, 佇病家e時瞬, 不時吓感受著, 尹對阿爸e感恩佮尊敬, 也呾即嗎給想起來, 落尾我來選擇做醫生, 宛那是真庶常e代誌哩 !甚至講我二个查某孖, 思杏佮思香, 尹即嗎嘛搪咧讀醫學, 無定著是順著我e勢, 間接受尹阿公e影響安甡 !

  家父臹熱愛醫學, 我想上主要e原因, 叨是伊吓凍透過行醫, 直接逶心肝內e學問, 回饋社會, 彼瞬杜聰明佇高醫, 拄好佮陳啟川, 發生矛盾, 二爿門扇板咧逗袂峇呤, 阿爸叨趕緊寫一張批, 來支持杜先生安呢 ,其他, 每一冬, 阿爸攏吓鼓勵阿母, 去替紅十字會義賣, 另外阿爸自寫e「醫師十箴」,嘛是由阿母, 用毛筆寫好勢, 來展示伊對醫學e愛心, 佮對社會e責任安呢甡 .

  閣再來,咱來講到阿爸, 伊對孖兒佮家庭e態度, 我猶吓記咧 ,阿爸迭迭利用歇睏日 (特別是春節) ,規傢人(包含護士, 藥局生)去春遊安呢, 若拄著中秋節e時瞬, 伊宛那吓舉辦「遍街踅」,叨是倩(cy4)幾落台三輪車, 連遍踮市內踅街, 哪賞月, 哪看街景,宛那不止也心適叨著…

  阮細漢時, 上介歡喜e代誌, 叨是阮規傢人, 做陣去看電影, (大概也是延平戲院,遐離韓內科, 無十分鐘e路程爾) ,我到呾宛那吓記咧, 阿爸頻若答應阮去看電影, 奚我叨百分百放心, 即聲我知影, 叨算講伊閣卡無閒來講, 宛那吓照約束cua3阮去, 絕對袂顛誕哩, 即款好模範, 代代肖傳 ,落尾對阮二个嗣細查某孖, 自來叨毋捌給肖(相)騙e安呢 .

  電影看煞了後, 阮行返來厝內半路呤, 通常吓去渡小月遐, 食擔仔麵, 佇寒冬e暗暝, 奚真正是, 人生一大享受安呢, 到今仔日, 我頻若返台南時瞬, 攏吓拚去渡小月遐, 給食幾碗麵, 奚宛那是必行e「例行私事」哩 !也呾有一回, 我想起看電影煞戲了後, 返到阮兜門腳口時瞬, 看著門前蹲(ku3)一个 大約十五歲e少年仔, 拍算是離家出走e款, 抑是去互父母趕出家門e破少年安呢 , 彼時阮

阿爸心存仁慈, 趕緊給叫入來, 叫伊睏佇壁角遐, 來渡過寒冷e冬暝安呢, 第二工呤, 彼个少年, 叨自動家己離開矣 !

                           111.
  
即層代誌, 互我心肝頭, 留落深深e印象, 這是家父博愛e身教,我有記池以來, 叨毋捌互阿爸來體罰過, 小學一年級呤, 有一擺我偷唗書(逃學) ,返厝內了後, 匿(vi4)佇樓腳壁角e空縫, 彼擺真正是害逐傢「勞師動眾 」總動員來尋人, 落尾也, 我聽兮講阮級任導師, 宛那挺大腹肚, 佇進學國小, 一四界咧唗尋我哩 !

  一直到最後, 我踮樓梯下, 互人尋出來時瞬, 看著阿爸面色青青,我驚甲疲疲慉(cua5) ,心肝頭咧想, 呾即聲慘矣, 有影閃袂過「竹仔枝炒豬肉」e命運矣, 好佳哉即个空縫, 護士來喚聲, 講樓腳有患者咧肖等安呢, 伊自那(趁機會順勢退出) 落樓腳去看患者, 一場是非空縫, 遂來落幕, 互我閃過一个劫數安呢 .

  也叨因為家父身教e關係, 致使講後日仔, 我甡查某孖了後, 宛那毋捌對尹體罰過, 初一我讀南一中夜校, 欲升初二e時, 我參加轉日間部e插班考試, 彼擺阿爸甚至預先, 臆有着作文題目「水災」(彼年是八七水災) , 唉  ! 阿爸真正做了有起呢 !

  即幾年以來, 我漸漸有歲頭矣, 對代誌瞭解有卡深刻了後, 我選擇了, 有卡理性e無神論, 為著安呢, 迭迭有朋友來肖問 「恁嗣大人攏基督徒, 按怎汝毋是?」 , 表面上, 這確實佮進前所講e,受阿爸真深影響, 有所矛盾, 毋閣咱講實上阿爸是一个真自由, 

真開明, 我真感謝伊無勉強我, 去上主日學安呢, 互我吓凍佇大漢了後, 做家己理性e選擇, 其實我上介夢想e代誌, 叨是我是外尼迮(非常)希望吓凍佮阿爸來研究, 我對人, 對事, 對物e看法, 包括對宗教e看法, 我想伊嘛吓了解叨著 .

  我有一个習慣, 真正愛看書冊, 逐工安呢一卷在手, 奚叨心情平靜, 而且有帶歡喜e喟口, 即嗎給感覺, 宛那是受家父e影響, 我給想起來, 彼時大概也食暗飽了後, 阿爸叨到樓腳書房看冊, 阿母佇樓頂做寡縫衫褲e家事安呢, 卡暗e時瞬, 母親吓對二樓走廊, 叫阿爸就二樓, 通常吓捧一碗刮去幼毛e燕窩, 互阿爸做宵夜,… 阿爸過身了後, 伊e大書櫃內底, 除了醫學冊以外, 猶有胡氏全集, 梁啟超e飲冰室全集書冊安呢 .

  家父熱愛台灣即塊土地, 講到即點, 卡早叨已經有真贅記錄矣,譬如講伊早年參加「台灣文化協會」, 中年1961,雙十節發表「目前形勢咱e覺悟」(見韓石泉醫師e生命故事, 遠流出版社), 我干礁講一層代誌, 當年1960艾森豪總統, 訪問台灣呤, 我曾經看著阿爸, 佇走廊遐, 安呢煩惱來回踱(zam4)步, 甚至提出伊e袋錶,自言自語「也呾飛行機,大概也嘛即欲到矣!」

 ,彼時我猶少年, 袂凍了解家父e心情,呾即嗎想起來, 有考慮當年台灣e時空背景, 艾森豪總統訪台, 對台灣e意義真大, 這叨逐傢看現現哩! 彼時,阿爸真正掛念台灣e 安危啊 ! 伊一定希望, 借著艾森豪訪問台灣, 吓凍互台灣e安全, 閣卡進一步e保障啊 !

  2004台灣總統大選時, 我返來台灣投票, 佇投票所遐真拄摪 

(偶而) 聽著有人, 佮另外一位投票者, 咧報路頭, 「也呾叨逶韓石泉遐, 正爿斡入去叨是…」 彼年離阿爸過身已經41冬矣, 即嗎, 韓石泉, 猶原是咱台南e一个路標哩 !可見家父佇台南e影響力有外深矣!  我懷念阮阿爸, 我深深來懷念阮阿爸哩 !
 
               ( 2008 年11月 , 美國 夏威夷 )



                   ( 全書結束 )

